
SS.7.CG.3.9 Eksplikasyon pou Kritè Referans 4: Elèv yo pral konpare pwosesis pwosè devan jiri yo ak pwosesis apèl yo.




Pwosesis pwosè yo ak pwosesis apèl yo diferan anpil youn de lòt. Anba la genyen yon egzamen byen kout ki dekri de kalite pwosedi jidisyè sa yo.
Pwosesis yon Pwosè Kriminèl
Lè lapolis fè yon arestasyon, yo akize moun yo sispèk yo pou yon krim epi yo enfòme yo dwa yo (grasa desizyon Tribinal Siprèm lan te rann an 1966 nan pwosè Miranda vs. Arizona, gade nan Referans 3.11) an. Apre sa, moun yo sispèk yo prezante devan tribinal la pou tande akizasyon ki soulve kont yo ak pou koute desizyon jij la ak kisa ki pral pase annapre. Yo mande sispè yo pou yo plede. Yo ka plede koupab, pa koupab, oswa non kontestasyon (ki vle di sispè a pa an dezakò avèk akizasyon ki fèt kont li an).
Pandan yon pwosè kriminèl, genyen kat etap an jeneral:
1. Etap 1: Akizasyon ak defans lan, yo toude fè yon deklarasyon douvèti pou di jij la ak jiri a vèsyon dosye selon yomenm. Akizasyon an toujou reprezante gouvènman an ak viktim yon krim nan yon pwosè kriminèl. Defans lan toujou reprezante moun yo akize pou krim lan.
2. Etap 2: Chak pati rele temwen yo pou temwanye (reponn sou sèman) nan pwosè a. Lòt pati a konn fè temwen sa yo sibi yon kont-entèwogatwa tou.
3. Etap 3: Yon fwa yo fin poze temwen yo kesyon, akizasyon an ak defans lan fè yon deklarasyon klonklizyon epi yo mande jiri a pou l rann yon vèdik an favè yo.
4. Etap 4: Manm jiri a yo kite sal odyans lan pou yo al delibere (diskite prèv ki prezante nan pwosè a). Lè yo rive atenn yon desizyon inanim (tout manm jiri yo dakò), yo anonse vèdik (desizyon) yo a.
Pwosesis yon Pwosè Sivil
Pwosè sivil yo konsène dispit ant moun oswa gwoup moun kote pa t gen okenn lwa kriminèl yo ki te vyole. Lè yon dosye sivil al devan yon tribinal, yo rele sa yon pwosè, ki se yon aksyon nan lajistis kote yon moun oswa yon gwoup moun pousuiv lajistis pou yo jwenn domaj ak enterè (yon dedomajman lajan) pou yon mal kèlkonk yo te sibi. Nan yon pwosè sivil, Plenyan an se yon moun oswa yon gwoup moun ki entante pwosè a, epi akize a se moun oswa gwoup moun y ap pousuiv lajistis la.
Pandan yon pwosè sivil (pwosè), genyen kat etap prensipal:
1. Pwosè yo kòmanse lè yo depoze yon plent (yon deklarasyon fòmèl ki nonmen moun ki enplike yo ak dekri rezon ki fè yo entante pwosè a).
2. Apre sa, tribinal la ap voye yon manda plent (yon dokiman ki di akize a gen yon pwosè ki entante kont li epi li bay yo lòd pou yo prezante devan tribinal la). Akize a reponn plent lan nan yon rekèt repons ki eksplike vèsyon dosye a selon limenm.
3. Apre sa se pwosesis kominikasyon dokiman yo. Kominikasyon dokiman yo vle di avoka plenyan an ak avoka akize a pral verifye reyalite yo ak rasanble prèv pou pwosè a.
4. Pou fini, pwosè a fèt devan yon jij oswa yon jiri. Si gen yon jiri, li pral deside baze sou prèv ak reyalite yo prezante nan pwosè a. Lè se yon jij sèlman ki tande pwosè a, yo rele jijman jij la rann lan yon jijman refere.
Pwosesis Apèl la
Kou Dapèl yo gen jirisdiksyon apèl, sa vle di yo ka egzamine jijman ak desizyon yon tribinal enferyè te rann si moun oswa gwoup ki konsène yo kwè tribinal enferyè a te aji nan fason ki enjis. Apèl yo ka fèt pou konteste si (1) jij la te aplike lalwa nan fason ki pa kòrèk, (2) jij la te itilize deseri pwosedi ki pa kòrèk, (3) vin gen nouvo prèv ki parèt, (4) yo te vyole dwa yon moun.
Selon kalite dosye a, prèv, ak pledwari toude pati yo prezante, tribinal apèl yo deside ki dosye yo pral egzamine. Tribinal apèl yo pa fè pwosè devan jiri. Olye de sa, yo tande pledwari toude pati yo prezante – demandè a (moun ki pa dakò ak jijman ki te rann anvan) ak defandè a (moun ki dakò ak jijman ki te rann anvan). Apresa, jij yo ka fè youn nan twa bagay: (1) konfime (aksepte) desizyon orijinal la, (2) anile desizyon an (bay demandè a rezon), oswa (3) voye dosye a tounen nan tribinal enferyè a.
Panèl yo ki gen twa jij dapèl oswa plis egzamine dosye pwosè y ap konteste a epi deside dapre yon vòt majorite. Desizyon tribinal apèl yo se desizyon final yo ye, sof si yo fè apèl pou konstete nan Tribinal Siprèm Etazini an. Jij kou dapèl yo pa detèmine kilpablite oswa inosans. Yo detèmine si wi ou non yo te pwoteje dwa demandè a.jirisdiksyon apèl - pouvwa pou tranche apèl pou konteste pwosè yo ke yon tribinal enferyè te tranche
pwosè sivil - yon pwosè ki konsène dwa sitwayen yo
pwosè kriminèl - yon pwosè ki konsène yon moun yo akize ki komèt yon aktivite ilegal
kont-entèwogatwa - swivi pou kesyònman yon temwen sibi nan men lòt pati ki pa te rele temwen an nan ba temwen yo
defandè - moun ki reponn a yon aksyon nan lajistis yon plenyan fè kont li 
defans - moun ki reponn a yon aksyon nan lajistis yon pwokirè fè kont li
jij - yon otorite piblik ki deside sou kesyon yo soulve devan yon tribinal
jiri - yon gwoup sitwayen ki jire pou yo bay yon jijman veridik baze sou prèv ki prezante devan yon tribinal
Miranda v. Arizona - pwosè Tribinal Siprèm Etazini an ki te konfime validite pwoteksyon Senkyèm Amandman ki anpeche moun enkrimine pwòp tèt yo
plenyan -moun ki entante yon pwosè lajistis kont yon lòt moun nan yon pwosè sivil
akizasyon -moun ki entante yon pwosè lajistis kont yon lòt moun nan yon pwosè kriminèl
jijman refere - yon jijman yon tribinal premyè enstans deside san dosye a pa al nan pwosè devan jiri; yon jijman refere se yon tantativ pou anpeche dosye a ale nan pwosè devan jiri

